
Rizvan NƏSİBOĞLU 

TӘNHALAR ADASI

Darıxdığımız axşamlar tәnhalar
adasıdır. 

Müәllif

Çoxunun yadından çıxdım bu axşam,

Susur telefonum qara daş kimi.

Sükutun әlindәn möhkәm tutmuşam,

Qırıq xәtt cızıram karandaş kimi.

Yolların sәs-küyü azalıb bir az,

Quşlar da kiriyә-kiriyә qalıb.

Özgә vaxt sәsindәn dayanmaq olmaz,

Yatıb saatımız geriyә qalıb.

Ürәyin әlindә can әsir olub,

Kim idi taleyi әyilәn, әyәn?!

Bu nә sükunәtdi ömrümә dolub,

Nә bir çağıran var, nә qapı döyәn.

Kimlәr ürәyindә kimi çağırır,
Dağların bәmbәyaz yaşmağı düşüb.
Böyük pәncәrәdәn yollar ağarır,
Buludun dirsәyi aşağı düşüb.

Dünya bir boşluğa düşüb boğulur,
Nә ayaq sәsi var, nә gülüş sәsi.
İlahi, qurduğum alәm dağılır,
De, necә sındırım qara qәfәsi.

Hamının yadından çıxdım bu axşam,
Nә adım yaddadı, nә özüm yadda.
Deyәsәn, bir qәdәr unudulmuşam,
Durum sәs eylәyim göylәrin altda.

“Tәnhalar adası” axşamın adı,
Uzaqda işıq var, yaxında zülmәt.
Deyәsәn, yol tapıb gәlәn olmadı,
Gәrәk unutmağı unudum әlbәt.

ÖZGӘ ADAM

Bu axşam ürәyim üstümdә deyil,
Bilmirәm canlıyam, ya cansızam mәn.
Hardan atılmışam bu yer üzünә,
Evi bilinmәyәn ünvansızam mәn.

Nә bu yer tanışdı, nә ağac, nә daş,
Nә göyün ulduzu sәslәmir mәni.
Nә mәni qәlbindә sevәn çatmaqaş,
Nә әyri döngәmiz gözlәmir mәni.

Külәyin әli dә yaddı saçıma,
Yolların qüssәsi dizә gәlәcәk.
Alın yazılarım sığıb ovcuma,
Bu heykәl duruşum gözә gәlәcәk. 

Çöldә qurd ulayır, içimdә sükut,
Nә bu әl mәnimdi, nә dә ki ayaq.

Başımın üstündә daş olub bulud,
Bu özgә adamı kim tanıyacaq?

Bu axşam özümdәn uzağam-nәyәm,
Bәlkә üzr istәyim yanlışlıq üçün?!
Özgәyә bәnzәyәn solğun kölgәyәm,
Sabah görüşәrik tanışlıq üçün!

ÖMÜR

Ötәn günlәr – qaranlıqdan işığa
boylananda daha dolğun görsәnir. 

Müәllif

İçimdә ümid var, yoxuş çıxıram,
şirin arzulara yol qurmuşam mәn. 
Qüssәli könüllә çölә baxıram, 
işığın altında oturmuşam mәn.

Başımın üstündә solğun işıq var, 
dәhlizi kim atıb kölgәmin altda. 
Ötәn xatirәlәr “doqquzdan” baxar, 
özüm oturmuşam birinci qatda. 

Bu dünya buludlu, axşamında çәn, 
aşiqә sevgilәr keçәri gәlmir. 
İşığın altında oturmuşam mәn, 
qaranlıq utanıb içәri gәlmir. 

Sәsini kim alıb ötәn çağların, 
ağ-qara şәkillәr gülüşü solğun. 
Ovaxtkı dәlisov, tәrs uşaqların 
Alnı şum yeridi, baxışı yorğun. 

Yollar cin düyünü, qoynu qüssәli, 
kimi gözlәyirәm, kim olur gәlәn. 
Günlәri kәmşirin, eşqi tәsәlli, 
bir kişi qayıdır ilk gәncliyimdәn. 

Saçında illәrin tozu, qüssәsi, 
sözünün bir az da ayrı dadı var. 
Bir az şirnisini itirib sәsi, 
gün keçir, izlәyim... sabah “ardı var”. 

ŞӘHİDӘ AĞI

Şәhidimiz Nicat Baxçalıyev üçün

Bu torpaq hamının evidi, bilsәn,
Sәngәr sevәnin dә, at minәnin dә.
Kim deyir bu yaşda çıxıb getmisәn,
Qayıdıb gәlәrsәn günün birindә.

Kim qoydu yarıda bu kәm taleyi,
Atanın saçına dәm düşür tәk-tәk.
Çoxdan nigarandı ana ürәyi,
Ananın yanında “evin” mübarәk.

Üstünә gәlirik, gedirik, nә qәm,
Darıxma tәklikdәn sıxılsa ürәk.
İnana bilmirәm, daşı öpürәm,
Adını çağırsam, ruhun dinәcәk.

Bu qәbir duası, bu göz yaşları,
Bir qәdәr qәm-qәhәr yeyirik, qalır.
Yazır sәsimizi qәbir daşları, –
Bir çimdik xatirә deyirik, qalır.

ATLI QARIŞQA

Sәni kim mindirib bu ata bilmәm, 
yerdәn aralısan, göyә yaxınsan. 
Sәni kim uydurub hәyata bilmәm, 
adın nә olacaq göydәn yıxılsan. 

Xırda qarışqalar... yuxusu şirin
xırdanın yüngüldü yıxılmağı da. 
Böyüyün әzrayıl quyusu dәrin, 
böyüyün nağıldı yox olmağı da. 

Bәlkә dә buluddan dünya gözәldi, 
suyun pıçıltısı döyüntü imiş. 
Bәlkә ayılmasan röya gözәldi, 
rәnglәrin savaşı görüntü imiş. 

Atlı da, atsız da yol hәlә qalır, 
taleyin sәni dә unutmağı var. 
Bәzәn adamı da atlı dәrd alır, 
atlının mәnzilә tez çatmağı var. 

Xırdalar zamanın tozu kimidi, 
üfürsәn sovrular, yox olar silsәn. 
Bәzәn dә irilәr quzu kimidi, 
şükür ki, onların biri deyilsәn. 

Dözüb yaşamağın yüz әncamı var, 
bir azca dәlisov kәhәr kimisәn. 
Elә bil Allahın sәrәncamı var, 
sıranı pozmayan әsgәr kimisәn. 

Arada çapırsan: bu yer, o da göy, 
külәyi qarğıma, yağışı söymә.
Bu dünya onsuz da öz işindәdi, 
zamanın dalınca atını döymә. 

ÖMÜR DӘ SAATLA

İşıq da saatla, su da saatla,
Ömür dә saatla verilәr bizә.
Uçuruq arzudan doğan qanadla,
Saatla qovuşar sevgilәr bizә.

Avtobus saatla keçir küçәdәn,
Saatla çıxırıq evdәn işәcәn.
Saatla sürüşüb uzun gecәdәn,
Gedirik bir qızın görüşünәcәn.

Bәzәr ömrümüzü payız toyları,
Dәvәtlәr qapıdan girib tövşüyәr.

Saatı gözlәyәr toy adamları,
Zamanın әlinә girәvә düşәr.

Hәr anın hökmü var, bu yalan deyil,
Әqrәblәr izlәyir bizlәri hәr an.
Hәr kәsi taleyi uyudan deyil,
Saatı soruşur yuxudan duran.

Mәn divar oxşayan bәnna kimiyәm,
Zaman mәngәnәdi mәndәn ötәri.
Saatı soruşma, bilәn deyilәm,
Ölürәm zamansız gündәn ötәri.

MELODİYA

Günәş qürubdadı, torpaq mürgüdә,
Uzaqda dağların boz görüntüsü.
Bulud nә gözәldi bәyaz hörgüdә,
Dindirsәn, dinәcәk qız hönkürtüsü.

Bu çayın sәsindә neçә nağıl var,
Bu cığır o yolun görüşündәdi.
Bir az bәrk danışsan, dünya “dağılar”,
Tәbiәt bir xәyal yerişindәdi.

Pıçıltı әlәnir çılpaq budaqdan
Xırda yuvalarda quşlar sarı sim.
Mahnı dinlәyirәm durub bayaqdan,
Görәn bu nәğmәnin bәstәkarı kim?

Uzaqdan bir qüssә dumanı gәlir,
Bir sәs sükunәti kәsib әridir.
Dünyanın üstünә qaranlıq enir,
Axşamlar sәhәrin xatirәsidir.

Arabir işıqlar közәrir tәk-tәk,
Yuxuya çәkәcәk dünyanı axşam.
Bir günün seyrindәn doymayıb ürәk,
Sabahın yolunun üstdә durmuşam.

HİSS ELӘMİRӘM

Birdәn beynim dayanır,
Başı hiss elәmirәm.
Ürәyim od kimidi –
Qışı hiss elәmirәm.

Daşa tutdum zamanı,
Hәsrәt – ürәyin canı.
Mәhәbbәtsiz dünyanı
Yaxşı hiss elәmirәm.

Yer kimi laylanıram,
Saçdan qalaylanıram.
60-dan boylanıram,
Yaşı hiss elәmirәm.

OXUCULARIN NӘZӘRİNӘ!

““AAZZӘӘRRBBAAYYCCAANN””
jurnalına abunə yazılışı davam edir.

Jurnalın bir nüsxəsinin qiyməti 2 manat,
illik abunə qiyməti 24 manatdır.

İNDEKS: 76300

Әlaqә nömrәlәri:

+ 99412 498-78-10
+ 99455 668-78-79


